
Lealtæ e giustizia son con noî: da-ô Çê

Sempre uña causa giûsta a l’è protetta.

Per questo a sä (ne son segûa) da lê

In mezo a-i arme mæxime diretta

Ciù pronta e ciù tremenda pe-i foestê

E pe noî ciù onorevole a vendetta!..

Chì taxendo, a risposta ansciosa e inqueta

Quell’eroiña amabile a l’aspëta.

O cacico, o ô movessan i motivi

Che quella fin allôa a gh’aveiva esposto,

O l'amô e a stimma ancon ciù persuaxivi.

Ch’ô l’aveiva pe-a figgia, ô l’ea disposto

A lasciâ andâ i foestê liberi e vivi;

Ma a-e so boñe intenzioîn sûbito opposto

S’ëa con raxoîn ciù mistiche e divote,

Che giûste e ûmanitarie ô sacerdote.

Lê ô dixeiva con enfaxi, ch’ëan rei,

Sûpposto ancon, che fæto nisciûn torto

N’avessan a-i Indien i Europei;

Perchè i stessi, da quanto lê ô s’ëa accorto,

Ean nemixi esecrandi di so dei,

Perchè lô venerando ûn ommo morto

E morto in croxe comme ûn malfattô

I dei immortali aveivan in orrô.

Che avei propizii i dei ne-a circostanza

De quella guæra contro i Orientali

A l’ëa cosa da mascima importanza,

E che toccava a lê de consûltâli,

Se usâ voivan clemenza, o se abbastanza

L’ëa uña vittima sola pe placâli

De quelle, che in te moen gh’ëan capitæ,

O se ne voiva due, o tutte træ...

